
Analisis Literatur Kajian Kepimpinan Instruksional Pengetua
dan Guru Besar (PGB) serta hubungannya dengan Komitmen
Guru

Cammellia Othman & Abdul Halim Busari

Abstrak — Kertas konsep ini bertujuan untuk menganalisis
kajian-kajian terdahulu mengenai tahap amalan kepimpinan
instruksional dalam kalangan pengetua dan guru besar (PGB)
dan hubungannya dengan komitmen guru di sekolah-sekolah
Malaysia. Kajian-kajian lepas menunjukkan purata tahap
komitmen guru dalam organisasi adalah merupakan satu
fenomena yang kurang sihat. Di sekolah, masih terdapat
segelintir  guru yang menunjukkan sikap tidak
bertanggungjawab seperti masih menggunakan kaedah
pengajaran yang lama serta enggan berubah mengikut arus
perubahan. Sedangkan perubahan persekitaran telah
menuntut perubahan dalam aspek kaedah Pembelajaran dan
Pemudahcaraan (PdPc) yang diguna pakai oleh guru-guru.
Komitmen guru kepada profesion benar-benar memerlukan
perhatian segera dan serius. Justeru itu, Kementerian
Pendidikan Malaysia (KPM) telah mewujudkan satu pelan
bagi meningkatkan tahap kepimpinan di kalangan PGB iaitu
Pelan Pembangunan Pendidikan Malaysia (PPPM) 2013-2025.
PPPM telah mengariskan tentang keperluan untuk memahami
secara mendalam bidang kepimpinan instruksional oleh PGB.
Ini menunjukkan bahawa kepimpinan instruksional
merupakan gaya kepimpinan yang masih penting dalam
meningkatkan komitmen guru. Kertas konsep ini juga akan
membincangkan tentang konsep kepimpinan instruksional dan
komitmen guru serta bagaimana Model Kepimpinan
Instruksional Hallinger & Murphy (1985) dan Model
Komitmen Guru Mayer & Smith (1993) diaplikasi dalam
kajian-kajian lepas. Analisis dokumen dijalankan menerusi
pembacaan jurnal, artikel, buku dan artikel yang berkaitan
perkara ini. Diharap kertas konsep ini dapat merealisasikan
anjakan ke-5 PPPM iaitu memastikan pemimpin yang
memiliki prestasi tinggi sahaja ditempatkan di sekolah. Selain
itu, kertas konsep ini diharap dapat digunakan sebagai
rujukan dan menambah literatur yang berkaitan dengan
kepimpinan instruksional dengan komitmen guru serta dapat
memberi implikasi kepada unit pembangunan profesional
guru terutamanya dari segi perancangan latihan kepimpinan
PGB. Kesimpulannya, amalan kepimpinan instruksional
dalam kalangan PGB adalah penting dan mempunyai
hubungan dengan komitmen guru.

Kata Kunci : Kepimpinan Instruksional, Komitmen Guru

Cammellia Othman, Fakulti Sains Kognitif dan Pembangunan
Manusia, Universiti Malaysia Sarawak (e-mel:
cammelliao@yahoo.com).

Abdul Halim Busari,Fakulti Sains Kognitif dan Pembangunan

I.  PENGENALAN

Transformasi sistem pendidikan abad ke-21 merupakan
satu cabaran kepada pengetua dan guru besar (PGB) dalam
mengekalkan ~ komitmen  guru  secara  berterusan
memandangkan dunia pendidikan kian mencabar. Dengan
itu, Kementerian Pendidikan Malaysia (KPM) telah
merancang Pelan Pembangunan Pendidikan Malaysia
(PPPM) 2013- 2025 demi meningkatkan kualiti pendidikan
Malaysia (Muhyiddin Yassin, 2013).

Dalam kesungguhan KPM melaksanakan transformasi
pendidikan, timbul persoalan yang perlu diberi perhatian
iaitu sejauh manakah kesedaran pemimpin dan guru-guru
sekolah dalam menyediakan pendidikan abad ke-21? Selain
itu, persoalan dan isu yang sering ditimbulkan juga adalah
sejauhmanakah pemimpin sekolah secara langsung memberi
penekanan dan peruntukan masa yang banyak dalam
kepimpinan intruksional itu sendiri. Dalam menghadapi
cabaran pendidikan abad ke-21, sekolah sangat
memerlukan pemimpin yang mempunyai akauntabiliti dan
kualiti yang tinggi kerana kompetensi  kepimpinan
pengetua sangat mempengaruhi kualiti kejayaan pelajar
dan sekolah (Widhyanti & Shahril@Charil, 2016).

Pembelajaran dan Pemudahcaraan (PdPc) adalah satu
keperluan yang utama dalam kepimpinan instruksional yang
perlu dilunaskan oleh PGB di sekolah. Namun, dalam kajian
Azlin Norhaini & Roselan (2015), penyeliaan PdPc
merupakan elemen yang kurang dilakukan oleh pemimpin
termasuklah kurang melakukan pemantauan terhadap
kemajuan akademik murid (Hallinger & Walker, 2017;
Harris, Jones, Cheah, Devadason & Adams, 2017). Oleh itu,
KPM memberi penekanan untuk menempatkan barisan
kepimpinan berprestasi tinggi sahaja berada di setiap
sekolah (Kementerian Pendidikan Malaysia, 2012). Dalam
PPPM 2013 -2025 menyatakan bahawa semua PGB, guru
kanan, ketua bidang dan ketua panitia sewajarnya bersedia
untuk memenuhi keperluan sebagai seorang pemimpin yang
menekankan bidang kepimpinan instruksional. Kepimpinan
instruksional merupakan satu bidang kepimpinan yang unik.
Ini kerana bidang kepimpinan ini hanya diamalkan di
sekolah dan berkaitan dengan PdPc sepenuhnya. Oleh itu,
kepimpinan instruksional yang dilaksanakan dengan
berkesan mampu memacu kecemerlangan murid sekaligus
kepada warga sekolah.

Kepimpinan pentadbir yang pelbagai mampu membawa
implikasi yang berbeza terhadap sekolah. Halingger (2015)
menyatakan bahawa dalam abad ke-21, amalan kepimpinan
instruksional masih relevan dan mampu memberi
sumbangan kepada kecemerlangan sekolah. Menurut Sufean

(2014), kempimpinan instruksional adalah berfokus kepada
hal ehwal keguruan, kurikulum, proses pengajaran, dan
proses pembelajaran. Selain itu, di dalam buku Standard
Kualiti Pendidikan Malaysia (SKPM) oleh Jemaah Nazir
dan Jaminan Kulaiti (2010), ada menekankan bahawa PGB
berperanan sebagai pemimpin instruksional di mana mereka
menggalakkan pemupukan budaya belajar dalam kalangan
murid. Selain itu, mereka menerajui pelaksanaan kurikulum
serta mewujudkan persekitaran pembelajaran yang kondusif.
Ringkasnya, kepimpinan instruksional merupakan stail
kepimpinan paling asas yang mesti dikuasai oleh pemimpin
di sekolah. Manakala, kepimpinan jenis lain adalah untuk
melestarikan lagi kemajuan sekolah.

1L KONSEP
Konsep Kepimpinan Instruksional

Konsep kepimpinan instruksional telah dikaji dengan
meluas sejak tahun 1980an dan 1990an (Hallinger, 2003,
2012). Kajian-kajian dahulu tentang sekolah berkesan,
pelaksanaan perubahan, dan penambahbaikan sekolah telah
dijalankan secara meluas di pelbagai negara oleh pengkaji.
Dapatan ini telah menjadi asas kepada konsep kepimpinan
instruksional (Hallinger, 2003; Hallinger, Taraseina, &
Miller, 1994). Keadaan ini telah memberi kepercayaan di
kalangan pengamal dasar dan penggubal dasar bahawa
kepimpinan instruksional adalah faktor utama yang
menjadikan sekolah-sekolah berkesan (Hallinger, 2011). Di
Malaysia stail kepimpinan ini semakin rancak diperkatakan
sejak tahun 2006 (KPM, 2006).Hallinger (2011)
menerangkan bahawa kepimpinan instruksional merupakan
stail kepimpinan yang sangat popular dan telah menjadi
pilihan pengetua-pengetua di Amerika Syarikat.

Menurut Hallinger dan Murphy (2011), kepimpinan
instruksional merujuk kepada segala tingkah laku PGB yang
dilaksanakan dengan tujuan memajukan dan menambah baik
proses PdPc di sekolah yang melibatkan guru, murid, ibu
bapa, perancangan sekolah, pengurusan sekolah, kemudahan
sumber, dan budaya sekolah. Johan & Jamalul Lail (2017)
juga menjelaskan bahawa kepimpinan instruksional
merupakan kebolehan pemimpin memberi sokongan dan
galakan kepada guru dan murid serta mencorakkan
kepemimpinan untuk mempertingkatkan pengajaran dan
pembelajaran di sekolah..

Pengkaji-pengkaji terdahulu telah menjalankan kajian
tentang menerangkan istilah kepimpinan instruksional.
Mereka menyimpulkan bahawa kepimpinan di sekolah
adalah berkaitan dengan penambahbaikan dan memberi
focus dalam proses yang melibatkan bidang pendidikan di
sekolah. Konsep kepimpinan instruksional seterusnya
menjurus kepada perubahan tentang sekolah berkesan pada
tahun 1980an. Selaras dengan arus perkembangan
pendidikan, konstruk teras bagi kepimpinan instruksional
mula dikenal pasti. Konstruk teras dalam kepimpinan
instruksional yang dimaksudkan adalah kepimpinan yang
berpusatkan murid dan kepimpinan untuk belajar (Hallinger
& Chung Wang, 2015).

Konsep Komitmen Guru

Konsep komitmen guru dalam kerjaya dan organisasi
sering menjadi perdebatan hangat oleh pelbagai pihak.
Komitmen boleh dikenalpasti, diukur dan dinilai pada diri
seseorang itu berdasarkan perlakuan dan tindakannya
menguruskan tugas yang telah diamanahkan oleh organisasi.
Chapman (1982, dalam Day, 2007) mentakrifkan komitmen
sebagai darjah ikatan psikologi guru-guru dengan kerjaya
mereka.

Model komitmen organisasi oleh Allen dan Meyer (1997)
menjelaskan bahawa terdapat tiga dimensi komitmen yang
utama iaitu komitmen afektif, berterusan dan normatif.
Model ini digunakan oleh ramai pengkaji untuk meramal
kepentingan hasil pekerja termasuk perubahan tingkah laku
warganegara, prestasi kerja, ketidakhadiran dan progress
yang lambat. Model ini menjelaskan tentang komitmen
organisasi yang dialami oleh pekerja secara serentak yang
merangkumi komitmen organisasi yang afektif, normatif,
dan berterusan (Stephen, 2007).

III. TEORI DAN MODEL

Model Kepimpinan Instruksional Hallinger &
Murphy (1985)

Model Kepimpinan Instruksional Hallinger dan Murphy
(1985) telah dibangunkan oleh Philip Hallinger dan Joseph
Murphy dengan menggariskan tiga dimensi utama
kepimpinan instruksional iaitu (1) menentukan misi sekolah,
(2) menguruskan program pengajaran, dan (3) mewujudkan
iklim pembelajaran sekolah. Hallinger dan Murphy (2003)
juga telah mentakrifkan dan membina satu kerangka teori
kepemimpinan instruksional hasil daripada penyelidikan
yang telah mereka jalankan berkaitan peranan PGB sebagai
pemimpin instruksional. Mereka telah menjelaskan konsep
kepemimpinan instruksional iaitu merupakan suatu tingkah
laku dan tindakan-tindakan pemimpin sekolah yang meliputi
merangka matlamat sekolah, memantau pengajaran guru,
menyelaras kurikulum, mengawas kemajuan murid,
mengawal masa pengajaran, menggalakkan perkembangan
profesio nal guru, sentiasa kelihatan dalam kawasan sekolah,
menyediakan ganjaran untuk guru dan menyediakan insentif
untuk murid. Model ini banyak digunakan oleh pengkaji
bagi mengukur tahap kepimpinan instruksional dalam
kalangan pemimpin sekolah (Mohd. Zaini (2009),
Premavathy (2010), Augustine (2012), Yeo & Azlin (2017)
dan Yak & Mohamed Yusoff (2017).

Rajah 1 di bawah menunjukkan tiga dimensi Model
Kepimpinan Instruksional Hallinger dan Murphy (1985)
iaitu menjelaskan matlamat sekolah, mengurus program
pengajaran, dan menggalakkan iklim sekolah. Model
tersebut dipecahkan kepada 10 kelompok kecil yang
menggambarkan peranan seseorang pemimpin instruksional
di sekolah.

Rajah 1: Model Kepimpinan Instruksional Hallinger dan Murphy (1985)
Model Komitmen Guru Meyer & Smith (1993)

Allen dan Meyer yang mengembangkan Model
Komitmen Organisasi (Allen & Meyer, 1990; Ali Yusob Md
Zain & Gill, 1999); Yahya Don, Azizah Ismail & Yaakob
Daud, 2007) membahagikan komitmen kepada tiga dimensi
iaitu komitmen afektif, komitmen berterusan dan komitmen
normatif.

Komitmen afektif merujuk kepada kesanggupan
subordinat untuk membantu organisasi mencapai matlamat
dan komitmen ini timbul kesan daripada ikatan emosi antara
subordinat dengan organisasi. Komitmen afektif juga
membawa maksud keinginan subordinat terus berada dalam
organisasi kerana keinginan kuat melakukannya. Komitmen
afektif mempunyai ciri-ciri kesetiaan dan kebajikan. Kanter
(1968, dalam Ali Yusob Md Zain & Gill, 1999)
mentakrifkannya sebagai komitmen yang melibatkan
perasaan dan emosi individu kepada kumpulan.

Komitmen berterusan membawa maksud subordinat
berusaha untuk terus kekal dalam organisasi kerana
memikirkan ganjaran yang diterima dan kos yang
ditanggung apabila meninggalkan organisasi (Allen &
Meyer, 1991, dalam Ali. Yusob Md Zain & Gill, 1999).
Menurut Becker (1960, dalam Yahya Don, Azizah Ismail &
Yaakob Daud, 2007), komitmen berterusan ialah
kecenderungan subordinat untuk kekal dalam organisasi
kerana tidak mampu untuk keluar daripada organisasi.
Mereka percaya apabila mereka keluar daripada organisasi,
maka mereka akan kehilangan masa, usaha dan faedah serta
tidak dapat menggantikannya.

Komitmen normatif pula merujuk kepada perasaan
tanggungjawab pihak subordinat berada dalam organisasi
hasil pendedahan kepada maklumat organisasi. Allen &
Meyer (1993, dalam Yahya Don, Azizah Ismail & Yaakob
Daud, 2007) menyatakan komitmen normatif ialah obligasi
untuk kekal dengan organisasi kerana merasakan mereka
perlu berbuat demikian.

Iv. TUJUAN

Kertas konsep ini bertujuan untuk menganalisis kajian-
kajian terdahulu mengenai tahap amalan kepimpinan
instruksional dalam kalangan pengetua dan guru besar

(PGB) dan hubungannya dengan komitmen guru di sekolah-
sekolah Malaysia

V. DAPATAN
Kepimpinan Instruksional Guru Besar

Di sesebuah organisasi, terdapat banyak jenis kepimpinan
yang telah diamalkan oleh seseorang pemimpin. Namun
dalam organisasi seperti sekolah, kepimpinan instruksional
adalah menjadi tunjang utama dalam proses pendidikan dan
pengukuran prestasi sekolah (Hallinger, 2003). Dalam
bidang penulisan dan penyelidikan, topik kepimpinan
instruksional menjadi popular dalam kalangan penyelidik,
penulis, dan pendidik tempatan. Antara penulisan dan kajian
dalam bidang ini termasuklah yang dilakukan oleh Ahmad
Tajuddin (1989), Kam (1993), Manoharan (1995), Rahman
(1995), Zakaria (1997), Narimah (1997), Heng (1998),
Nazirah (2000), Zulkafli (2000), Abdul Razak (2001), Mohd
Suhaimi (2004), Abdul Wahab Mohd Arshad (2011), Che
Ku Alam Ku Ali (2011), Norini Wan Awang (2011),
Jamelaa Bibi Abdullah (2012), R. Premah (2013), Gu, Saw
Lan (2014), Farhana Manan (2016), Ghavifekr (2017),
Jamalullail (2018), CY Piaw (2019) dan Donnie & Kenny
(2019). Kebanyakan pengkaji bersetuju bahawa kepimpinan
intruksional di kalangan PGB berhubung kait dengan
komitmen guru secara positif.

Kajian-kajian lepas banyak mendapati bahawa tahap
amalan kepimpinan guru besar adalah tinggi. Kajian oleh
Jameela dan Jainabee (2011) menunjukkan bahawa PGB
menunjukkan amalan kepimpinan instruksional yang tinggi
dalam kesemua dimensi iaitu mendefinisikan misi sekolah,
mengurus program instruksional dan mewujudkan iklim
pembelajaran sekolah. Dapatan kajian ini selari dengan
kajian Samsiah et.al (2019) di 57 buah Sekolah Menengah
Kebangsaan Agama. Selain itu, kajian ini bertepatan juga
dengan dapatan Peter & Azlin (2018) iaitu mendapati nilai
min bagi amalan kepimpinan instruksional pengetua di
Daerah Subis, Sarawak ialah 4.15.

Abdul Ghani & Anandan (2012) telah mengkaji
pengaruh kepimpinan pentadbir sekolah terhadap efikasi
kolektif guru dan pembelajaran pelajar. Dapatan kajian
telah menunjukkan kepimpinan instruksional memberi
kesan secara positif terhadap efikasi kolektif guru dan
pembelajaran pelajar. Kajian ini disokong oleh Byrk et. al
(2010) iaitu mendapati bahawa kepimpinan instruksional di
sekolah mampu memainkan peranannya sebagai pemacu
perubahan (driver for change) di sesebuah sekolah. Guru
yang mempunyai motivasi tinggi akan mampu memberi
sumbangan terhadap kejayaan sesebuah sekolah dalam
memberi nilai tambah terhadap ‘outcome’ (keputusan
peperiksaan awam) pelajar sekolah berkenaan.

Baharuzaini et.al (2016) menyatakan bahawa gaya
kepimpinan instruksional merupakan gaya kepimpinan yang
paling tinggi diamalkan oleh guru besar di sekolah
kebangssan luar bandar di daerah Gua Musang, Kelantan
berbanding gaya kepimpinan lain. Dapatan  kajian  ini
menunjukkan bahawa kepimpinan instruksional merupakan
gaya yang paling kerap diamalkan di sekolah-sekolah
tersebut berbanding kepimpinan lain. Dapatan ini
menyokong kajian yang dilakukan oleh Marzano et al.
(2005) dan Nor Asikin (2011) yang menyatakan bahawa

guru besar lebih kerap mengamalkan gaya kepemimpinan
instruksional terutamanya di sekolah berkesan.

Dapatan kajian Mohd Rosli pula (2000), terhadap 250
orang guru di lapan buah sekolah menengah kebangsaan di
Daerah Kulai, Johor tentang hubungan antara kepimpinan
instruksional guru besar dengan profil iklim sekolah telah
menunjukkan bahawa kefahaman guru besar tentang konsep,
matlamat, objektif, faedah dan tujuan perkembangan staf
adalah tinggi. Kajian ini turut disokong oleh Peter dan
Rijeng (2000). Kajian ini menggunakan 97 orang pengetua
Sekolah Menengah di Sarawak dan mendapati bahawa
pengetua-pengetua di Sarawak mempunyai kesedaran yang
tinggi mengenai tugas dan tanggungjawab mereka sebagai
pemimpin instruksional. Kajian Ibrahim & Aziz (2014) juga
mendapati kepimpinan instruksional telah menjadi peramal
yang tinggi terhadap efikasi guru dan kompetensi dalam
pengajaran.

Tahap amalan kepemimpinan instruksional adalah tinggi
seperti yang diperoleh oleh Munira (2000) melalui kajiannya
terhadap pengetua di enam buah sekolah menengah sekitar
Kuala Lumpur. Dapatannya menunjukkan bahawa 89.1
peratus dan 31 pengetua menjalankan fungsi mereka sebagai
pemimpin instruktional iaitu 23.4 peratus pengetua
cenderung ke arah amat kerap dan 65.7 peratus
dikategorikan sebagai kerap.

Namun wujudnya percanggahan hasil kajian-kajian
lepas. Dapatan kajian Noorshazrina & Mohd Izham (2016)
menunjukkan  bahawa  tahap amalan  kepimpinan
instruksional PGB adalah berada pada tahap rendah.
Dapatan kajian ini selari dengan kajian Nantai & Azlin
(2018) iaitu kajian terhadap guru besar di tiga buah sekolah
kurang murid di Daerah Kapit, Sarawak. Dapatan kajian
menunjukkan bahawa guru besar mengamalkan kepimpinan
instruksional pada tahap sederhana, manakala pola amalan
kepimpinan yang dominan adalah memantau kemajuan
akademik murid. Ia diikuti dengan mengawal dan
melindungi waktu pengajaran, manakala amalan memberi
sokongan dalam aktiviti pengajaran menunjukkan pola yang
paling sedikit.

Kajian Abdul Malik et al. (2016) pula menunjukkan
kepimpinan demokratik adalah gaya kepimpinan yang
paling kerap diamalkan dan kepimpinan autokratik adalah
yang paling kurang diamalkan oleh guru besar. Ini
menunjukkan bahawa PGB kurang memainkan peranan
sebagai pemimpin instruksional. Masalah ini boleh diatasi
dengan mengurus sistem pengurusan dengan segera bagi
menyokong PGB melalui menghadiri kursus, seminar dan
latthan  dalam  perkhidmatan tentang kepimpinan
instruksional. Dapatan kajian juga menunjukkan bahawa
terdapat hubungan positif antara kepimpinan instruksional
PGB dengan perubahan sikap guru. Kajian juga mendapati
bahawa faktor kepimpinan guru besar menjadi salah satu
faktor penyumbang kepada pencapaian akademik selain
faktor guru, murid, ibu bapa, prasarana, kewangan dan
budaya sekolah (Dolbasar, Shahril & Jamal, 2013).

Namun begitu, kajian oleh Clare , Jamalullail & Azlin
(2018) mendapati tahap kepimpinan instruksional PGB tidak
mempunyai perbezaan dari segi jantina dan jenis sekolah.
Namun begitu di dapati bahawa Dimensi 3 iaitu
mewujudkan iklim pembelajaran sekolah masih berada pada
tahap yang rendah. Hal ini menjelaskan bahawa amalan
pengurusan PGB untuk melaksanakan tanggungjawab

sebagai pemimpin instruksional di sekolah boleh dilakukan
oleh PGB lelaki mahupun PGB perempuan pada prestasi
yang sama tanpa mengira jenis sekolah.

Komitmen Guru

Hallinger (2005) turut menyatakan bahawa komitmen
guru berkait rapat dengan penyeliaan terhadap
pembangunan guru, serta berkait rapat dengan amalan
kepimpinan instruksional PGB walaupun kajian-kajian
terdahulu menunjukkan komitmen guru memberi kesan ke
atas murid dan prestasi sekolah.

Kajian negara luar seperti yang dilaukan oleh Niloufar
(2011) di sekolah menengah daerah Tehran di negara Iran
menunjukkan terdapat korelasi yang signifikan antara faktor
ekonomi, hubungan kemanusiaan, pengetahuan guru, faktor
dalaman sekolah, nilai sistem serta personaliti guru dengan
komitmen kerja guru. Manakala kajian oleh Pouriya Vali
(2006) menunjukkan komitmen guru dipengaruhi oleh
komitmen keagamaan, faktor manusia, faktor motivasi,
komited terhadap nilai kerja, penilaian sistem yang
berkesan, stail pengurusan dalam memantapkan komitmen
kerja guru

Pengkaji-pengkaji di Malaysia telah membuat kajian
tentang komitmen guru-guru di Malaysia. Kajian oleh Radha
Krisna Arjuna Perumal (1995, dalam Yahya Don, Azizah
Ismail, & Yaakob Daud, 2007) yang mengkaji hubungan
antara komitmen organisasi dengan gaya kepimpinan dan
kepuasan kerja mendapati tiada hubungan yang signifikan
antara komitmen organisasi dengan gaya kepimpinan dan
kepuasan kerja guru.

Walau bagaimanapun, kajian-kajian di Malaysia
kebanyakannya menunjukkan ada hubungan signifikan
antara komitmen guru dan gaya kepemimpinan. Kajian
Kwong Kuan Hon (1996, dalam Yahya Don, Azizah Ismail,
& Yaakob Daud, 2007) yang mengkaji komitmen organisasi
dan hubungannya dengan peluang peningkatan kerjaya,
kepuasan kerja, gaya kepemimpinan yang mementingkan
pekerja dan gaya kepemimpinan yang mementingkan tugas.
Dapatan kajian menunjukkan terdapat hubungan yang
signifikan antara komitmen dengan peluang peningkatan
kerjaya, kepuasan kerja dan gaya kepemimpinan yang
mementingkan tugas.

Kajian oleh Othman & Kasuma (2017) mendapati tahap
komitmen guru di 5 buah sekolah kebangsaan daerah Sri
Aman, Sarawak adalah pada tahap yang sederhana. Kajian
ini bertepatan dengan kajian Mohd. Yusof (2002), Faridah
& Khadijah (2018), iaitu menyatakan bahawa komitmen
guru di Malaysia tidak menggalakkan dan pada tahap yang
rendah. Kajian oleh Tan & Aida (2018) juga mendapat tahap
komitmen guru terhadap sekolah berada pada tahap
sederhana. Kurangnya minat dalam mengimplementasi dan
kurang peranan guru dikatakan gagal mencapai objektif
sekolah.

Kajian oleh Nurulaim & Suhaida (2013) pula mendapati
komitmen guru di sekolah menengah di daerah, Kangar,
Perlis adalah sederhana tinggi. Mereka mencadangkan agar
komitmen guru terhadap sekolah perlu dipertingkatkan lagi
untuk meningkatkan kecemerlangan dan pretasi sekolah ke
tahap yang lebih tinggi. Manakala, kajian Saini, Charil &
Nordin (2015) mendapati tahap komitmen guru terhadap
sekolah di Bintulu menunjukkan pada tahap yang sederhana

di mana nilai skor min keseluruhan komitmen adalah M =
2.96 dan sisihan piawai pula SP=.949.

Dalam kajian Siti Nazatul (2017) di sekolah-sekolah
menengah daerah Gua Musang, hasil analisis yang
dijalankan menunjukkan tidak terdapat perbezaan yang
signifikan komitmen guru mengikut jantina, serta tidak
terdapat perbezaan yang signifikan bagi komitmen guru
berdasarkan pengalaman mengajar. Beberapa kajian
empirikal juga telah menunjukkan komitmen kerja guru
dipengaruhi oleh polisi pentadbiran sekolah dan suasana
tempat kerja (Baron & Green, 1990). Sokongan daripada
pihak pentadbir dapat meningkatkan prestasi kerja serta
komitmen dan kepuasan kerja yang tinggi (Miskel, 1997,
Abdul Muin, 1993). Manakala terdapat guru yang
dibebankan dengan terlalu banyak tugas yang tidak
berbentuk akedemik akan menghilangkan komitmen mereka
dalam kerja-kerja berbentuk profesional (Ball & Goodson,
1985)

Hubungan antara Kepimpinan Instruksional Guru
Besar dan Komitmen Guru

Sejak dahulu, kepimpinan instruksional PGB dan
komitmen guru mula dianggap sebagai satu elemen utama
dalam strategi penambahbaikan akademik di sekolah (Yusuf
K. K Nsubuga, 2008). Kepimpinan instruksional ialah
kepimpinan yang memfokuskan kepada penambahbaikan
pengajaran dan pembelajaran (Hallinger, 2005). Dalam hal
ini, kepimpinan PGB sahaja tidak dapat memenuhi semua
keperluan bagi menjayakan kepimpinan instruksional
Banyak pendapat mengakui bahawa terdapatnya hubungan
sama ada secara langsung atau tidak langsung antara
kepimpinan pengetua dan komitmen guru dalam memupuk
pembelajaran pelajar.

De Bevoise (1984) mentakrifkan kepimpinan
instruksional sebagai apa-apa tindakan yang dilakukan oleh
pengetua atau melalui penurunan kuasanya kepada orang
lain dalam usaha bagi meningkatkan perkembangan
pembelajaran pelajar. Dalam kajiannya, Krug (1992)
mendapati bahawa kepimpinan pemimpin sekolah
mempunyai hubungan yang signifikan dengan komitmen
kerja guru Justeru, banyak kajian tentang hubungan
kepimpinan instruksional dengan komitmen guru telah
dijalankan di luar negara mahupun di Malaysia sendiri.

Di Malaysia, dapatan kajian Nik Mustafa et.al (2014)
mengenai kepimpinan instruksional pengetua terhadap
komitmen kerja guru di tiga buah maktab MARA di Pahang
menunjukkan bahawa terdapat hubungan yang signifikan
antara amalan kepimpinan instruksional dengan komitmen
kerja guru. Dapatan ini disokong oleh kajian yang dilakukan
oleh Hareesol et.al (2019) di mana hasil kajiannya
menyatakan bahawa dimensi-dimesi amalan kepimpinan
instruksional telah berjaya mempengaruhi tahap komitmen
guru di sekolah.

Dapatan kajian Roslona (2011) menunjukkan amalan
kepemimpinan instruksional mempunyai hubungan yang
signifikan dengan iklim sekolah, sikap kerja guru dan
komitmen organisasi. Kajian ini juga selari dengan dapatan
kajian Norashdimah (2019) iaitu terdapat hubungan yang
signifikan terhadap kepimpinan instruksional dengan
komitmen kerja guru (r = 0.339, p = 0.000) dan kepuasan
kerja guru (r=0.278, p = 0.000) di tiga jenis sekolah rendah

A D EL OSSN g N

47

(SK, SJKC dan SJIKT).

Kajian yang dilakukan oleh Davarajoo, (2012) di
sembilan buah sekolah rendah zon Tanjung Karang, Daerah
Kuala Selangor menunjukkan terdapat hubungan yang
signifikan antara kepimpinan instruksional dengan
komitmen kerja guru (r = 0.339, p = 0.000). Dapatan ini
disokong oleh dapatan kajian Aiwan@Noraini , Azlin &
Mohd Yusoff (2018) terhadap guru sekolah rendah di
pedalaman Daerah Saratok, Sarawak. Dapatan menunjukkan
tahap kepimpinan instruksional dan komitmen kerja guru
adalah tinggi. Didapati juga bahawa tidak terdapat
perbezaan komitmen kerja guru berdasarkan faktor
demografi seperti jantina, umur, kelayakan akademik
tertinggi, dan tempoh perkhidmatan guru. Kajian ini juga
menunjukkan bahawa terdapat hubungan yang signifikan
antara tahap kepimpinan instruksional guru besar dan tahap
komitmen guru.

Selain itu,kajian yang dijalankan oleh Noorshazrina &
Mohd Izham (2017) menunjukkan bahawa amalan
kepimpinan instruksional mempunyai hubungan positif yang
lemah serta signifikan dengan komitmen kerja (r=0.273,
p=0.00). Kesimpulannya, faktor-faktor yang mempengaruhi
komitmen kerja merupakan faktor utama yang menyumbang
kepada amalan kepimpinan instruksional guru besar.

Rumusannya, kertas konsep ini menunjukkan tahap
amalan kepimpinan instruksional PGB dengan komitmen
guru secara keseluruhannya adalah berada pada tahap yang
tinggi dan terdapat hubungan yang signifikan.

VI. PERBINCANGAN

Berdasarkan analisis dapatan kajian lepas, secara
keseluruhannya adalah didapati amalan kepimpinan
instruksional PGB mempunyai hubungan pada tahap tinggi,
terdapat signifikan dan positif dengan komitmen guru.
Penemuan ini bertepatan dengan kajian Nik Mustafa et.al
(2014), Anita & Mohamed Yusoff (2017). Cheng Yong Tan
(2012) pula berpendapat bahawa dalam abad ke-21, usaha
untuk menurunkan kuasa kepada guru yang dianggap
sebagai guru yang berkemahiran dan profesional adalah
tidak mencukupi. PGB hendaklah sentiasa bekerjasama
dengan guru-gurunya bagi menyokong pencapaian tinggi
semua pelajar. Ini termasuklah sentiasa kelihatan di kawasan
sekolah, terlibat pada semua peristiwa di sekolah dan kerap
melakukan lawatan singkat ke bilik-bilik darjah (Semiha
Sahin, 2011).

Amalan kepimpinan PGB juga mempengaruhi prestasi
kerja guru dan komitmen guru. Norazah dan Norbayah
(2011) menekankan bahawa komitmen pekerja memberi
kesan yang besar terhadap tahap prestasi kejayaan
organisasi. Ini kerana polisi pentadbir sekolah dan suasana
tempat kerja mempengaruhi komitmen kerja guru. PGB
masa kini lebih banyak menggunakan masa bekerja mereka
dalam melaksanakan tugas-tugas pentadbiran, mengurus
sekolah serta menghadiri mesyuarat di luar. Ini merupakan
cabaran meningkatkan kualiti subordinat dalam aspek
pengurusan dan kepimpinan sekolah. Oleh itu, kajian
berkaitan amalan kepimpinan instruksional dalam konteks
tertentu juga masih diperlukan di Malaysia (Harris et al.,
2017).

Hasil daripada kertas konsep ini, kajian-kajian lampau
mencadangkan bahawa kepimpin instruksional merupakan

stail kepimpimpinan yang dapat meningkatkan komitmen
guru. Bidang kepimpinan khususnya kepimpinan
instruksional dipercayai dapat dimanfaatkan oleh institusi
latihan untuk membentuk pemimpin yang berwibawa
(Danielle & Mohd. Khairuddin, 2017).

Hal ini selari dengan hasrat KPM untuk menjadikan
pemimpin sekolah yang cemerlang, bertindak sebagai ejen
perubahan, mendapat latihan kepimpinan bertaraf
antarabangsa serta dapat mengamalkan amalan terbaik
daripada rakan sejawatan (PPPM 2013-2025). Keadaan ini
sekaligus dapat membantu hasrat KPM mengurangkan 50%
jurang pencapaian (bandar-luar bandar, sosioekonomi,
gender) menjelang tahun 2020 (KPM, 2012). Oleh itu,
semua PGB perlu meneliti dan memahami setiap dimensi
amalan kepimpinan instruksional serta mengamalkannya
kepada seluruh warga sekolah supaya secara tidak langsung
komitmen dapat dipertingkatkan.

VII. IMPLIKASI

Kertas konsep ini diharapkan dapat merealisasikan
anjakan ke-5 PPPM 2013 - 2025 iaitu memastikan
kepimpinan berprestasi tinggi ditempatkan di setiap sekolah.
Secara tidak langsung, kertas konsep ini diharapkan dapat
membantu Kementerian Pendidikan Malaysia (KPM),
Jabatan Pendidikan Negeri (JPN) dan Pejabat Pendidikan
Daerah (PPD) dalam memperkukuhkan dasar pendidikan
yang digubal dari segi amalan kepimpinan instruksional dan
tahap komiten guru.

Kertas konsep ini juga dapat memberi implikasi kepada
pihak KPM, JPN dan PPD untuk menilai dan membuat
refleksi tentang keberkesanan kepimpinan instruksional
PGB terhadap komitmen guru di sekolah. Maklumat yang
diperoleh daripada kertas konsep ini juga dapat digunakan
panduan dalam pembinaan model kepimpinan berasaskan
konteks dan budaya Malaysia. Selain itu, kertas konsep ini
juga dapat dijadikan panduan pihak perancangan pendidikan
dalam kriteria pemilihan dan proses perancangan
penggantian PGB di masa hadapan.

Dari aspek PGB, kertas konsep ini diharap dapat
membantu PGB menambah  pengetahuan tentang
kepimpinan instruksional dalam menguruskan sekolah serta
dapat menilai semula kekuatan dan kelemahan setiap gaya
kepimpinan yang dipratikkan. Telah terbukti bahawa
pemimpin yang tamat Program Profesional Pemimpin
Pendidikan Kebangsaan atau National Professional
Qualification For Educational (NPQEL) menunjukkan tahap
kepimpinan yang tinggi apabila kembali ke sekolah (Shanti
et.al, 2018 & Sathiyabama, 2017). Hasil daripada kertas
konsep ini juga dapat membantu bakal PGB
mengaplikasikan jenis gaya kepimpinan yang perlu
diwujudkan di sekolah agar komitmen guru dapat
dipertingkatkan serta mewujudkan pengurusan sekolah lebih
berkesan lagi.

Akhir sekali, kertas konsep ini juga diharapkan dapat
berperanan sebagai literatur kajian kepada penyelidik masa
hadapan dalam membuat kajian tentang amalan kepimpinan
instruksional dan hubungannya dengan komitmen guru.

Ringkasnya, pengetua merupakan pemimpin
instruksional yang penting untuk mencapai kejayaan di
sekolah yang dipimpin (Ghavifekr, Ibrahim, Chellapan,
Sukumaran, & Subramaniam, 2017).

VII. KESIMPULAN

Telah dibuktikan bahawa bidang kepimpinan sentiasa
berubah dari semasa ke semasa kerana sifat manusia dan
organisasi yang sentiasa berubah. Kajian bidang kepimpinan
yang berterusan diperlukan supaya proses penilaian dan
latihan yang sesuai dapat disediakan mengikut konteks dan
isu semasa (Horner, 1997; Avolio, 2007; Allio, 2012).
Kajian berkaitan amalan kepimpinan instruksional dalam
konteks tertentu juga masih diperlukan di Malaysia (Harris
et al., 2017) terutama sekali dalam konteks sekolah rendah
(Tuck, 2009). Kajian seperti ini dilihat penting kerana
kefahaman tentang kepimpinan instruksional PGB di
sekolah mampu menyerlahkan impak dan potensi seorang
PGB (Clarke & Wildy, 2004).

Kesimpulannya, kepimpinan instruksional sangat
diperlukan oleh KPM dalam merealisasikan anjakan ke-5
PPPM 2013 -2025. Selain itu, stail kepimpinan intruksional
untu membolehkan semua guru dapat menyumbangkan
sesuatu berdasarkan kepada bakat dan posisi masing-masing
ke arah meningkatkan komitmen guru. Sehubungan dengan
itu, PGB perlu mengambil kira setiap dimensi dalam
kepimpinan instruksional sebagai faktor penting dalam
kepimpinan mereka. Ini adalah kerana semua dimensi
kepimpinan instruksional tersebut dibuktikan sebagai
penyumbang utama kpada komitmen guru dan seterusnya
dapat merealisasikan kecemerlangan khususnya kepada
bidang pendidikan.

